
Folláine mhothúchánach i measc leanaí scoile na
hÉireann

HBSC (IOMPRÍOCHT SLÁINTE i LEANAÍ ag AOIS SCOILE) na hÉIREANN

2002

Bileog Fíricí Taighde 16

Pauline Clerkin, Uasal, an Dr Kieran Walsh agus an Dr Saoirse Nic Gabhainn, an
tIonad Léinn um Chothú Sláinte, OÉ Gaillimh

Achoimre

Sa suirbhé a rinne HBSC na hÉireann, thug 44.2% de leanaí na hÉireann le fios
go bhfuil siad an-sásta lena saol (buachaillí 47.1%, cailíní 42.1%). Is laghdú é
seo ar na figiúirí a léiríodh i suirbhé a rinneadh i 1998. Tagann laghdú ar
chéatadán na leanaí a thugann le fios go bhfuil siad an-sásta de réir mar a théann
siad in aois, ó 58.6% de bhuachaillí 10-11 bhliain d’aois agus 60.1% de chailíní
10-11 bhliain d’aois, go 38.6% de bhuachaillí 15-17 mbliana d’aois agus 31.4%
de chailíní 15-17 mbliana d’aois. Is lú seans go mbíonn leanaí atá an-sásta lena
saol faoi bhrú ag obair bhaile agus is mó seans: go bhfuil cónaí orthu le beirt
tuismitheoirí, nach mbíonn deacracht ar bith acu labhairt lena dtuismitheoirí ná
lena gcara is fearr, go gcaitheann siad níos mó ná ceithre thráthnóna sa
tseachtain le cairde agus go mbíonn sláinte an bhradáin acu. Is é atá i gceist le
‘an-sásta’ sa bhileog fíricí seo ná leanaí a thugann le fios go bhfuil siad an-sásta
lena saol san am i láthair.

Cén fáth a gcuirtear béim ar an ábhar seo?

Tá sláinte mhothúchánach chomh tábhachtach céanna le sláinte fhisiceach
d’fholláine iomlán an duine.Bíonn tionchar mór aici ar chaighdeán maireachtála an
duine agus ar an dóigh a gcuireann an duine leis an tsochaí3. Is tréimhse
fhíorthábhachtach í an ógántacht maidir le forbairt sláinte mothúchánaí4.

Treochtaí 1998 – 2002

Idir 1998 agus 2002, tháinig méadú beag ar chéatadán na leanaí a thugann le
fios go bhfuil siad an-sásta lena saol (42.2% i 1998 go 44.2% in 2002). Tá idir
bhuachaillí agus chailíní i gceist leis an méadú seo (ó 44.5% go 47.1% i gcás na
mbuachaillí agus ó 40% go 42.1% i gcás na gcailíní) agus tá gach aoisghrúpa i
gceist freisin. Tá an méadú is suntasaí le sonrú i measc buachaillí 15-17 mbliana
d’aois (32.7% go 38.6%) agus i measc cailíní 15-17 mbliana d’aois (24.8% go
31.4%).

Céatadán na leanaí, de réir aoise agus inscne, a d'úirt go

raibh siad an-sásta lena saol, HBSC 2002

An fholláine a chur i gcomhthéacs

 Is mó seans go bhfuil leanaí atá an-sásta lena saol ina gcónaí le beirt
tuismitheoirí ná na leanaí sin nach bhfuil an-sásta (45% vs 37%).

 Is mó seans nach bhfuil deacracht ag leanaí atá an-sásta lena saol labhairt
lena máthair (84% vs 69%) agus lena n-athair (66% vs 43%) ná na leanaí
sin nach bhfuil an-sásta.

 Is mó seans nach bhfuil deacracht ag leanaí atá an-sásta labhairt lena
gcara is fearr ná na leanaí sin nach bhfuil an-sásta (87% vs 83%).

 Is mó seans go gcaitheann leanaí atá an-sásta lena saol ceithre
thráthnóna sa tseachtain nó níos mó lena gcairde ná na leanaí sin nach
bhfuil an-sásta (43% vs 37%).

 Is mó seans nach mbíonn leanaí atá an-sásta lena saol faoi bhrú ag obair
bhaile ná na leanaí sin nach bhfuil an-sásta (26% vs 43%).

 Is mó seans go bhfuil sláinte an bhradáin ag leanaí atá an-sásta lena saol
ná na leanaí sin nach bhfuil an-sásta (43% vs 16%).

 Níl baint ar bith ag aicmí sóisialta le sástacht duine.

Céatadán na leanaí 15 bliana, de réir tíre, a dúirt go raibh siad an-sásta

lena saol

Idirnáisiúnta

Níor cuireadh an cheist i dtaca leis an leibhéal sástachta i ngach tír; mar sin de,
cuirtear comparáid idirnáisiúnta ar fáil thuas i dtaca le féintuairisciú na leanaí ar
cé chomh sásta agus atá siad lena saol. Áirítear leanaí Éireannacha 15 bliana
d’aois (idir bhuachaillí agus chailíní) sa séú háit déag as 32 tír san Eoraip agus i
Meiriceá Thuaidh; mhaígh 70% díobh go bhfuil siad an-sásta lena saol. Ina
iomláine, deir 83% de pháistí Éireannacha 11 bhliain d'aois (sa dara háit déag as
an 32 tír sin) agus 77% de leanaí Éireannacha 13 bliana d'aois (sa séú háit) go
bhfuil an saol is fearr acu agus is féidir.

Impleachtaí

Tá laghdú beag le sonrú ó 1998 ar aghaidh ar líon na ndaoine óga in Éirinn a deir
go bhfuil siad an-sásta lena saol; is meánchéatadán é seo i gcomparáid le tíortha
eile san Eoraip agus i Meiriceá Thuaidh.
Tugann torthaí na bileoige fíricí seo le fios go bhfuil baint idir an dearcadh maith
atá ag leanaí ar a sástacht féin agus an dea-chaidreamh atá acu lena dteaghlach
agus le leanaí comhaoise. Ní mór tús áite a thabhairt do chás na leanaí nach
bhfuil an-sásta lena saol agus béim ar leith a chur ar na fáthanna nach bhfuil siad
an-sásta. Chomh maith leis sin, ní mór struchtúir a fhorbairt agus a chur i
bhfeidhm chun dul i ngleic le saincheisteanna ógánach i dtaca lena bhfolláine agus
lena sláinte intinne.

Staidéar taighde is é an Iompraíocht Sláinte Leanaí na hÉireann a rinne líonra idirnáisiúnta d’fhoirne
taighde 1,2 i gcomhar leis an Eagraíocht Dhomhanda Sláinte (Eoraip) agus a chomhordaigh an Dr
Candace Currie ó Ollscoil Dhún Éideann. Sa bhliain 2002, rinne HBSC na hÉireann suirbhé ar 8,424
leanbh Éireannach ó scoileanna éagsúla ar fud na tíre.

Tá tuilleadh eolais le fáil ag www.hbsc.org, ag www.nuigalway.ie/hbsc agus ag
www.hbsc.org/countries/ireland.html

Faigheann HBSC na hÉireann maoiniú ón Aonad um Chothú Sláinte sa Roinn Sláinte agus Leanaí. Fuarthas cúnamh deontais ón
mBord Taighde Sláinte chun an bhileog fíricí seo a chur le chéile. Bhí HBSC na hÉireann ina chuid de Shuirbhéanna Náisiúnta
Sláinte agus Nós Maireachtála a stiúraigh an tOllamh Cecily Kelleher. Ba mhaith linn buíochas a ghlacadh leis na leanaí, na
múinteoirí agus na scoileanna ar fad a ghlac páirt sa suirbhé agus aitheantas a thabhairt don méid a rinne ár gcomhghleacaithe san
Ionad Léinn um Chothú Sláinte, OÉ Gaillimh.

Táimid fíorbhuíoch d'Oifig an Aistriúcháin in OÉG as an obair aistriúcháin ar fad a rinneadh.

